
Hayagriva Pujavidhi and Stotram

శ్రీహయగ్రీవపూజావిధి   స్తోత్రమ్  చ

రుద్ర ఉవాచ ।
పునర్దేవార్చనం  బ్రూహి  హృషీకేశ గదాధర ।
శ‍ృణ్వతో నాస్తి తృప్తిర్మే గదతస్తవ పూజనమ్ ॥ ౧॥
హరిరువాచ ।
హయగ్రీవస్య  దేవస్య పూజనం కథయామి తే ।
తచ్ఛృణుష్వ జగన్నాథో యేన విష్ణుః  ప్రతుష్యతి  ॥ ౨॥
మూలమన్త్రం  మహాదేవ హయగ్రీవస్య  వాచకమ్ ।
ప్రవక్ష్యామి  పరం పుణ్యం తదాదౌ శ‍ృణు శఙ్కర ॥ ౩॥
ఓం హౌం క్ష్రౌం  శిరసే నమః ఇతి ప్రణవసంయుతః  ।
అయం నవాక్షరోమన్త్రః  సర్వవిద్యాప్రదాయకః  ॥ ౪॥
అస్యాఙ్గాని  మహాదేవ తాఞ్ఛృణుష్వ వృషధ్వజ ।
ఓం క్ష్రాం  హృదయాయ నమః ।
ఓం క్ష్రీం  శిరసే స్వాహాయుక్తం శిరః ప్రోక్తం   క్ష్రూం  వషట్ తథా ॥ ౫॥
ఓంకారయుక్తా దేవస్య శిఖా జ్ఞేయా  వృషధ్వజ ।
ఓం క్ష్రైం కవచాయహుం వై కవచం పరికీర్తితమ్ ॥ ౬॥
ఓం క్షౌం నేత్రత్రయాయ   వౌషట్ నేత్రం  దేవస్య కీర్తితమ్  ।
ఓం హః అస్త్రాయ  ఫట్ అస్త్రం  దేవస్య కీర్తితమ్  ॥ ౭॥
పూజావిధిం ప్రవక్ష్యామి  తన్మే నిగదతః శ‍ృణు ।
ఆదౌ స్నాత్వా తథాఽఽచమ్య తతోయాగగృహం వ్రజేత్  ॥ ౮॥
తతః ప్రవిశ్య  విధివత్కుర్యాద్వై  శోషణాదికమ్ ।
యం క్షౌం రమితి బీజైశ్చ  కఠినీకృత్య లమితి ॥ ౯॥
అణ్డముత్పాద్య  చ తతః ఓం కారేణైవ  భేదయేత్ ।
అణ్డమధ్యే  హయగ్రీవమాత్మానం  పరిచిన్తయేత్ ॥ ౧౦॥

శఙ్ఖకున్దేన్దుధవలం    మృణాలరజతప్రభమ్  ।
గోక్షీరసదృశం తద్వత్సూర్యకోటిసమప్రభమ్  ।
శఙ్ఖం  చక్రం  గదాం పద్మం ధారయన్తం చతుర్భుజమ్ ॥ ౧౧॥
కిరీటినం కుణ్డలినం  వనమాలాసమన్వితమ్ ।
సురక్తం సుకపోలం చ షీతామ్బరధరం విభుమ్ ॥ ౧౨॥
భావయిత్వా మహాత్మానం సర్వదేవైః  సమన్వితమ్ ।
అఙ్గమన్త్రైస్తతో    న్యాసం మూలమన్త్రేణ  వై తథా ॥ ౧౩॥
తతశ్చ దర్శయేన్ముద్రాం  శఙ్ఖపద్మాదికాం  శుభామ్ ।
ధ్యాయేద్‍ధ్యాత్వార్చయేద్విష్ణుం  మూలమన్త్రేణ  శఙ్కర ॥ ౧౪॥
తతశ్చావాహయేద్రుద్ర  దేవతా ఆసనస్య యాః ।
ఓం హయగ్రీవాసనస్య  ఆగచ్ఛత చ దేవతాః ॥ ౧౫॥
ఆవాహ్య మణ్డలే  తాస్తు పూజయేత్స్వస్తికాదికే ।
ద్వారే ధాతుర్విధాతుశ్చ పూజా కార్యా వృషధ్వజ ॥ ౧౬॥
సమస్తపరివారాయ అచ్యుతాయ నమ ఇతి ।
అస్య మధ్యేఽర్చనం కార్యం ద్వారే గఙ్గాఞ్చ  పూజయేత్ ॥ ౧౭॥
యమునాం చ మహాదేవీం శఙ్ఖపద్మనిధీ  తథా ।
గరుడం పూజయేదగ్రే మధ్యే శక్తిఞ్చ  పూజయేత్ ॥ ౧౮॥
ఆధారాఖ్యాం మహాదేవ తతః కూర్మం సమర్చయేత్ ।
అనన్తం పృథివీం పశ్చాద్ధర్మజ్ఞానౌ   తతోఽచయేత్ ।
వైరాగ్యమథ  చైశ్వర్యమాగ్నేయాదిషు  పూజయేత్ ॥ ౧౯॥
అధర్మాజ్ఞానావైరాగ్యానైశ్వర్యాదీంస్తు    పూర్వతః ।
సత్త్వం రజస్తమశ్చైవ  మధ్యదేశేఽథ పూజయేత్ ॥ ౨౦॥
కన్దం  నాలం చ పద్మం చ మధ్యే చైవ  ప్రపూజయేత్  ।
అర్కసోమాగ్నిసంజ్ఞానాం  మణ్డలానాం  హి పూజనమ్ ।
మధ్యదేశే ప్రకర్తవ్యమితి   రుద్ర ప్రకీర్తితమ్   ॥ ౨౧॥
విమలోత్కర్షిణీ  జ్ఞానా  క్రియాయోగే  వృషధ్వజ ।
ప్రహ్వీ  సత్యా తథేశానానుగ్రహాః  శక్తయో  హ్యమూః ॥ ౨౨॥
పూర్వాదిషు చ పత్రేషు  పూజ్యాశ్చ విమలాదయః ।

అనుగ్రహా  కర్ణికాయాం  పూజ్యా శ్రేయోఽర్థిభిర్నరైః    ॥ ౨౩॥
ప్రణవాద్యైర్నమోఽన్తైశ్చ    చతుర్థ్యన్తైశ్చ   నామభిః ।
మన్త్రైరేభిర్మహాదేవ  ఆసనం పరిపూజయేత్ ॥ ౨౪॥
స్నానగన్ధప్రదానేన   పుష్పధూపప్రదానతః  ।
దీపనైవేద్యదానేన  ఆసనస్యార్చనం శుభమ్ ॥ ౨౫॥
కర్తవ్యం విధినానేన ఇతి తే హర కీర్తితమ్ ।
తతశ్చావాహయేద్దేవం  హయగ్రీవం  సురేశ్వరమ్ ॥ ౨౬॥
వామనాసాపుటేనైవ  ఆగచ్ఛన్తం విచిన్తయేత్ ।
ఆగచ్ఛతః ప్రయోగేణ మూలమన్త్రేణ  శఙ్కర ॥ ౨౭॥
ఆవాహనం ప్రకర్తవ్యం   దేవదేవస్య శఙ్ఖినః  ।
ఆవాహ్య మణ్డలే  తస్య న్యాసం కుర్యాదతన్ద్రితః  ॥ ౨౮॥
న్యాసం కృత్వా చ తత్రస్థం   చిన్తయేత్పరమేశ్వరమ్  ।
హయగ్రీవం  మహాదేవం సురాసురనమస్కృతమ్ ॥ ౨౯॥
ఇన్ద్రాదిలోకపాలైశ్చ   సంయుతం విష్ణుమవ్యయమ్  ।
ధ్యాత్వా ప్రదర్శయేన్ముద్రాః   శఙ్ఖచక్రాదికాః   శుభాః ॥ ౩౦॥
పాద్యార్ఘ్యాచమనీయాని  తతో దద్యాచ్చ విష్ణవే  ।
స్నాపయేచ్చ తతో దేవం పద్మనాభమనామయమ్ ॥ ౩౧॥
దేవం సంస్థాప్య  విధివద్వస్త్రం  దద్యాద్వృషధ్వజ ।
తతో హ్యాచమనం దద్యాదుపవీతం తతః శుభమ్ ॥ ౩౨॥
తతశ్చ మణ్డలే  రుద్రం  ధ్యాయేద్దేవం  పరేశ్వరమ్ ।
ధ్యాత్వా పాద్యాదికం భూయో దద్యాద్దేవాయ  శఙ్కర ॥ ౩౩॥
దద్యాద్భైరవదేవాయ మూలమన్త్రేణ  శఙ్కర ।
ఓం క్షాం హృదయాయ నమః అనేన హృదయం యజేత్ ॥ ౩౪॥
ఓం క్షీం శిరసే నమశ్చ శిరసః పూజనం భవేత్ ।
ఓం క్షూం శిఖాయై నమశ్చ శిఖామేతేన పూజయేత్ ॥ ౩౫॥
ఓం క్షైం కవచాయ నమః కవచం పరిపూజయేత్ ।
ఓం క్షౌం నేత్రాయ  నమశ్చ నేత్రం  చానేన పూజయేత్ ॥ ౩౬॥

ఓం క్షః అస్త్రాయ  నమ ఇత్యస్త్రం  చానేన పూజయేత్ ।
హృదయం చ శిరశ్చైవ  శిఖాం చ కవచం తథా ॥ ౩౭॥
పూర్వాదిషు ప్రదేశేషు  హ్యేతాస్తు పరిపూజయేత్ ।
కోణేష్వస్త్రం  యజేద్రుద్ర  నేత్రం  మధ్యే ప్రపూజయేత్  ॥ ౩౮॥
పూజయేత్పరమాం దేవీం లక్ష్మీం లక్ష్మీప్రదాం  శుభామ్ ।
శఙ్ఖం  పద్మం తథా చక్రం  గదాం పూర్వాదితోఽర్చయేత్ ॥ ౩౯॥
ఖడ్గం  చ ముసలం పాశమఙ్కుశం సశరం ధనుః ।
పూజయేత్పూర్వతో రుద్ర ఏభిర్మన్త్రైః  స్వనామకైః  ॥ ౪౦॥
శ్రీవత్సం  కౌస్తుభం మాలాం తథా పీతామ్బరం శుభమ్ ।
పూజయేత్పూర్వతో రుద్ర శఙ్ఖచక్రగదాధరమ్   ॥ ౪౧॥
బ్రహ్మాణం  నారదం సిద్ధం  గురుం పరగురుం తథా ।
గురోశ్చ పాదుకే తద్వత్పరమస్య గురోస్తథా ॥ ౪౨॥
ఇన్ద్రం  సవాహనం చాథ పరివారయుతం తథా ।
అగ్నిం యమం నిరృతిం చ వరుణం వాయుమేవ చ ॥ ౪౩॥
సోమమీశాననాగాంశ్చ బ్రహ్మాణం  పరిపూజయేత్ ।
పూర్వాది చోర్ధ్వపర్యన్తం  పూజయేద్వృషభధ్వజ ॥ ౪౪॥
వజ్రం  శక్తిం  తథా దణ్డం  ఖడ్గం  పాశం ధ్వజం గదామ్ ।
త్రిశూలం  చక్రపద్మే  చ ఆయుధాన్యథ పూజయేత్ ॥ ౪౫॥
విష్వక్సేనం తతో దేవమైశాన్యాం  దిశి పూజయేత్ ।
ఏభిర్మన్త్రైర్నమోఽన్తైశ్చ   ప్రణవాద్యైర్వృషధ్వజ   ॥ ౪౬॥
పూజా కార్యా మహాదేవ హ్యనన్తస్య వృషధ్వజ ।
దేవస్య మూలమన్త్రేణ  పూజా కార్యా వృషధ్వజ ॥
గన్ధం  పుష్పం తథా ధూపం దీపం నైవేద్యమేవ  చ ॥ ౪౭॥
ప్రదక్షిణం  నమస్కారం జప్యం తస్మై  సమర్పయేత్ ।
స్తువీత చానయా స్తుత్యా ప్రణవాద్యైర్వృషధ్వజ   ॥ ౪౮॥
అథ స్తోత్రం
ఓం నమో హయశిరసే విద్యాధ్యక్షాయ వై నమః ।
నమో విద్యాస్వరూపాయ విద్యాదాత్రే నమోనమః ॥ ౪౯॥

నమః శాన్తాయ దేవాయ త్రిగుణాయాత్మనే  నమః ।
సురాసురనిహన్త్రే చ సర్వదుష్టవినాశినే  ॥ ౫౦॥
సర్వలోకాధిపతయే బ్రహ్మరూపాయ  వై నమః ।
నమశ్చేశ్వరవన్ద్యాయ  శఙ్ఖచక్రధారయ   చ ॥ ౫౧॥
నమ ఆద్యాయ దాన్తాయ సర్వసత్త్వహితాయ చ ।
త్రిగుణాయాగుణాయైవ   బ్రహ్మవిష్ణుస్వరూపిణే   ॥
కర్త్రే హర్త్రే సురేశాయ సర్వగాయ నమోనమః ॥ ౫౨॥
ఇత్యేవం సంస్తవం కృత్వా దేవదేవం విచిన్తయేత్ ।
హృత్పద్మే విమలే రుద్ర శఙ్ఖచక్రగదాధరమ్   ॥ ౫౩॥
సూర్యకోటిప్రతీకాశం  సర్వావయవసున్దరమ్  ।
హయగ్రీవం  మహేశేశం పరమాత్మానమవ్యయమ్ ॥ ౫౪॥
ఇతి తే కథితా పూజా హయగ్రీవస్య  శఙ్కర ।
యః పఠేత్పరయా భక్త్యా స గచ్ఛేత్పరమం పదమ్ ॥ ౫౫॥
ఇతి శ్రీగారుడే  మహాపురాణే పూర్వఖణ్డే ప్రథమాంశాఖ్యే  ఆచారకాణ్డే
హయగ్రీవపూజావిధిర్నామ  చతుస్త్రింశోఽధ్యాయః  ॥

